
 
1 

 
 
 
 
 
 
 
 
 

Introduzzjoni 
 
Bħal fis-snin li għaddew, għal Kamra tan-Negozju għal Għawdex 
din is-sena kienet waħda impenjattiva ħafna. Il-Kamra kompliet 
taħdem b’konsistenza fuq temi kruċjali għal Għawdex bħalma 
huma l-aċċessibilita’, l-intrapriża fost iż-żgħażagħ, u d-
diġitalizzazjoni.  Il-Kamra kompliet ukoll b’ħidma intensiva biex 
in-negozji Għawdxin ikomplu jgawdu minn opportunitajiet barra 
minn xtutna. Barra minn hekk, baqgħet titkellem b’mod ċar u 
kostanti dwar l-isfidi li qed jaffaċċjaw mhux biss in-negozji 
Għawdxin, iżda wkoll is-soċjetà Għawdxija, fejn ukoll resqet il-
proposti tagħha f’ diversi fora u dokumenti, speċjalment fid-
dokument tagħha tal-baġit.   
 
L-Awtonomija 
 
Il-Kamra kienet ukoll ċentrali biex id-dibattitu fuq il-ħtieġa ta’ iktar 
awtonomija reġjonali jerġa’ jingħata l-importanza li jistħoqqlu.  
Din ma għandhiex tkun sempliċement wegħda elettorali imma 
impenn sħiħ minn kull min hu involut biex Għawdex verament 
jimxi ‘il quddiem u jkun verament rappreżentat.  Sfortunatament 
smajna diskorsi biex ir-rappreżentanza ta’ Għawdex fuq livell 
parlamentari tkun imnaqqsa bl-iskuża li dan għandu jsolvi 
problem ta’ governanza.  Il-problemi fuq livell ta’ governanza 
jissolvew meta inti tassigura rappreżentazzjoni ġusta u effettiva.  
Għawdex hu mhux biss gżira ġeografika, imma reġjun b’identita’ 
propja tiegħu li trid tiġi mħarsa.  

Governanza Nazzjonali 
 
Dan ma jfissirx li l-Kamra ma jimpurtahiex fuq il-governanza fuq 
livell nazzjonali.  Xejn minn dan kollu!  Governanza reġjonali iktar 
b’saħħitha tfisser vuċi aħjar u iktar soda għal Għawdex fix-
xenarju nazzjonali.  Imma, governanza trasparenti u ekwa għal 
kulħadd hi essenzjali biex pajjiżna jimxi ‘il quddiem bi trankwillita 
u b’sens ta’ ġustizzja għal kulħadd.  L-isfidi internazzjonali fis-
snin li ġejjin ma humiex faċli u pajjiż li ma għandux governanza 
soda u trasparenti, u fejn feriti li ilhom miftuħa snin ma jingħalqux, 
ma jistax jimxi ‘il quddiem bis-serenita’ li x-xenarju internazzjonali 
jitlob minnu f’dan il-mument.  Irridu niftakru li wara dawn il-ġrieħi 
hemm persuni u familji.  U għalhekk ir-responsabbilta fuq il-klassi 
politika hi waħda kbira, fejn huma għandhom iħossu il-piż ta’ 
nazzjon u mhux biss ta’ partit.   
 
Fuq kollox, il-partiti ewlenin speċjalment, għandhom iħossu r-
responsabilta li jiddjalogaw ma’ xulxin għal ġid ta’ pajjiż li 
għalkemm żgħir, fis-snin ta’ wara l-indipendenza mexa b’rieda 
soda ‘il quddiem, b’ politiċi li dejjem ħarsu lejn il-ġid komuni.  Dan 
ma għandux inkun inqas f’dan il-mument partikolari fl-istorja tan-
nazzjon tagħna.  Dan lanqas għandu jfisser li r-realta’ ta’ partiti 
ġodda żgħar għandha tiġi injorata.  Ir-realta’ ta’ dawn il-partiti turi 
l-insodissfazzjon ta’ numru ikbar ta’ nies li mhux qed iħossuhom 
komdi fil-partiti ewlenin u dan għandu jwassal għal ċertu 
mistoqsijiet dwar il-ħtieġa ta’ bidliet politiċi, speċjalment fl-aġir, 
fejn in-nies qed tixtieq tara fil-politiku inqas retorika, u iktar sens 
ta’ responsabilita’ għal dak il-ġid komuni li hu jiġi msejjaħ 
jamministra.  Irridu nifhmu li l-politika hi vokazzjoni u mhux 
xogħol. 
 
25 sena ta’ Ħidma 
 
Is-sena li għaddiet kienet ukoll waħda importanti għax fiha il-
Kamra għalqet 25 sena ta’ ħidma.  Għalkemm l-anniverżarju ġie 
ċċelebrat fl-ewwel jiem ta’ Jannar, il-Kamra ġiet iffurmata fl-20 ta’ 
Diċembru 1999.  Imma x’fissru dawn il-25 sena?  Dawn il-25 

sena fissru 25 sena ta’ impenn mhux biss għan-negozji imma 
wkoll għall-komunita’ kollha Għawdxija.  Għalhekk l-2024 fisser 
sena ta’ riflessjoni kemm fuq il-kontribut tal-Kamra fil-qafas soċjo 
ekonomiku imma wkoll fuq id-direzzjoni li rridu nieħdu għall-futur.  
Il-Kamra kienet għadha u tibqa’ rilevanti imma dan iseħħ jekk 
kontinwament tiftaħ u taġġorna ruħha għall-bidliet li qed iseħħu 
madwarha, u billi tkun iktar inklussiva. 
 
Il-Ħidma tal-Kamra 
 
Il-Kamra għan-Negozju għal Għawdex mhijiex biss għaqda li 
tiġbor fiha n-negozji Għawdxin, imma hija wkoll organizzazzjoni 
komunitarja li taħdem għall-ġid komuni ta’ Għawdex. F’dan il-
kuntest, l-Uffiċċju tal-EUROPE DIRECT Gozo fi ħdan il-Kamra 
għandu rwol ewlieni, billi joffri servizz siewi fil-komunità. Sa mill-
preparazzjoni ta’ Malta għas-sħubija fl-Unjoni Ewropea, il-Kamra 
kienet minn tal-ewwel li pprovat tinforma u tniedi dibattitu fuq 
livell reġjonali.  
 
Punt kostanti tal-Kamra hu li l-impenn tagħha ma jkunx limitat 
għall-livell lokali biss, iżda wkoll estiż għall-isfera internazzjonali. 
Matul din is-sena, kompliet taħdem fuq dan il-livell permezz tal-
Presidenza tagħha tal-INSULEUR. L-involviment tagħha f’ 
organizzazzjonijiet bħal dawn, fuq skala internazzjonali, 
speċjalment f’livell Ewropew, huwa essenzjali, peress li ħafna 
deċiżjonijiet li jaffettwawna direttament jiġu diskussi hemmhekk.  
B’hekk Għawdex permezz tal-Kamra, jkun preżenti għad-
deciżjonijiet li jittieħdu.  Grazzi! 
 

 

 
 
 
 


